СТОПАНСКА ИНТЕРЕСНА ЗАЕДНИЦА НА ОПЕРАТОРИ НА КАБЕЛСКА МРЕЖА МК НЕТ-Скопје
ул.Народен фронт бр.19-а ТЦ Беверли Хилс кат 1 локал 1 Скопје
ДО :

Министерство за информатичко општество и администрација
 бул. Св.Кирил и Методиј бр.54 Скопје, Република Македонија
ПРЕДМЕТ : Мислење и предлози по Предлог Законот за измени и дополнувања на Законот за аудио и аудиовизуелни медиумски услуги
ОД : Стопанска интересна заедница на оператори на кабелска мрежа  МК НЕТ-Скопје ул.Народен фронт бр.19-а ТЦ Беверли Хилс кат 1 локал 1 Скопје застапувана од управителот Дејан Јорданов
Почитувани,

   Ви се заблагодаруваме за укажаната можност да дадеме свои забелешки и предлози за подготовка на Предлог Законот за измени и дополнувања на Законот за аудио и аудиовизуелни медиумски услуги.

   Сметаме дека во делот на Must Carry обврските наметнати на кабелските оператори, изостанува усогласеноста на овој Предлог закон со Директивата на Европската унија за универзалната услуга (USO Directive 2002/22/EC) и нејзината иамена од 2009 година, каде јасно и недвосмислено е утврдено како одредени програмски сервиси можат да станат Must Carry за одредени оператори, под кои услови, за кои територии и на кој начин, сето поткрепено со сериозна студија и анализа.
   Во продолжение Ви ги доставуваме  забелешките и предлозите по однос на текстот на Предлог законот:
    Во член 37 од Законот за изменување и дополнување на Законот за аудио и аудиовизуелни медиумски услуги се предвидува измена и дополнување  на член 143 од постоечкиот закон 

                                                „Член 143“
Обврски на оператор кој реемитува програмски сервиси

(1)  Оператор може да ги реемитува програмските сервиси на домашни радиодифузери само во сервисната зона за која радиодифузерите ја имаат добиено дозволата за обезбедување на телевизиско или радио емитување и врз основа на регулирани авторски права и сродни права, согласно со Законот за авторските права и сродните права. 

(2)  Оператор може да реемитува програмски сервиси на радиодифузери од други држави согласно со членот 44 од овој закон и врз основа на регулирани авторски права и сродни права, согласно Законот за авторските права и сродните права. 

(3) Доколку програмските сервиси што се реемитуваат преку јавните електронски комуникациски мрежи се титлуваат на јазик различен од јазикот на кој оригинално се произведени, мора да бидат титлувани на македонски јазик, освен телешопингот и рекламите.

(4)  Оператор кој реемитува програмски сервиси треба да обезбеди програмскиот пакет задолжително и бесплатно да ги содржи програмските сервиси на јавниот радиодифузен сервис кои се финансираат од буџет на РМ, освен оператор кој реемитува програмски сервиси преку дигитален терестријален мултиплекс.

(5) Оператор кој реемитува програмски сервиси треба да обезбеди програмскиот пакет во кој задолжително треба да ги содржи програмските сервиси на јавниот радиодифузен сервис и задолжително да ги содржи програмските сервиси на домашните радиодифузери кои емитуваат телевизиски програмски сервис од општ формат на државно ниво преку дигитален терестријален мултиплекс.

(6)  Операторот кој реемитува програмски сервиси е должен во претплатничките договори што ги склучува со своите претплатници да го наведе програмскиот пакет, односно листата на програмските сервиси кои ги реемитува во моментот, а за кои е издадена потврдата за регистрација од страна на Агенцијата. 

(7)  Операторот кој реемитува програмски сервиси е должен да води посебно сметководство за активностите поврзани со реемитувањето на програмските сервиси.“

Ставот (5) да се брише. 
  Ставот за домашните радиодифузери кои емитуваат телевизиски програмски сервис од општ формат на државно ниво преку дигитален терестријален мултиплекс е НЕПРИФАТЛИВ. Овој став не кореспондира со правилата на Must carry утврдени со Директивата на Европската Унија за универзалните услуги, ниту пак кореспондира со правилата и принципите на слобода на избор на медиуми и забраната за било какви ограничувања од содржински и технолошки аспект, утврдени во Директивата за аудио и аудиовизуелни медиумски услуги и Директивата за електронски комуникации. Ваквата одредба е спротивна на европската регулатива пред се и поради фактот што истата повторно фаворизира одредени програмски сервиси.
  Вака формулираниот став остава можност 5 домашните радиодифузери кои емитуваат телевизиски програмски сервис од општ формат на државно ниво преку дигитален терестријален мултиплекс да добијат можност за поставување на услови за нивното задолжително реемитување.
  Задолжително реемитување на одредени програмски сервиси државата може да наметне само во услови кога на одредено геогравско подрачје, населението нема достапност до било каков оператор кој реемитира програмски сервиси, а задолжителниот програмски серви е од битно значење на таа демогравска популација. Ваков случај на територијата на Р. Македонија не постои, бидејки и најмалите рурални средисни се покриени со некаков вид на комуникациски услуги, при што имаат достапност до програмски пакети кои се реемитираат на цела државна територија.
     Ваква обврзувачка и ограничувачка одредба, со тенденција на фаворизирање на одредени комерцијални програмски сервиси не е забележана никаде во светот. Во овој случај, Р. Македонија би била единствена, уникатна држава со вакво законско решение, па оттаму неопходно е Мислење и ревизија од страна на Советот на Европа за еден ваков вид на одредба, особено што токму сите забелешки од страна на Советот на Европа се насочени токму кон аудио и аудиовизуелните медиумски услуги и начинот на кој медиумите ја презентираат вистинската општествена состојба во државата. Оваа одредба не оди во прилог на забелешките, насоките и критиките упатени од Советот на Европа. 
        2.
Покрај горе наведената забелешка на текстот на Предлог законот,  сметаме дека неопходно е сериозно преиспитување на Членот 142 од Законот за аудио и аудиовизуелни медиумски услуги каде се утврдува надоместокот за надзор над операторите кои вршат реемитување на програмски сервиси на територија на Р. Македонија, пред се поради фактот дека овој надоместок е измислен и наметнат без било каква анализа и студија за потребата од истиот.

 Сметаме дека наведениот Член 142  треба да се избрише.
   Се надеваме дека нашите забелешки и предлози ќе бидат сериозно разгледани и истите ќе бидат прифатени од Ваша страна. 

Со почит,

Скопје 27.11.2017год                                                    За СИЗ МК НЕТ

                                                                                               ____________________                                                         
                                                                               Дејан Јорданов
